
人成有勇略鎮貴州二十餘年前後勦平峒寨擒斬蠻賊

不可勝計諸夷慴服

　〈按成揚州江都人永樂初封鎮遠侯開國功臣至永樂方封侯者惟宋晟顧成二人〉

復永州府知府余彥誠十人官初彥誠與齊東知縣鄭敏

等十人先後坐事逮獄至是其耆民具列各官善政詣闕

以請　上嘉之賜彥誠等襲衣靴鈔遣還仍給耆民道里

費

丁丑〈洪武三十年〉

正月征西將軍長興侯耿炳文副將軍武定侯郭英備虜

關中○漢沔盜起炳文討平之○都督楊文往遼東操練

軍馬提調屯田○頒爲政要錄其書載文武官屬體統及

僉書案牘次第軍士月給廩餼與宿衛之禁屯田之政凡

十三條○初置雲南提刑按察司○改太常光祿二司爲

寺儀禮司爲鴻臚寺○諭川陝守邊衛所申嚴私茶出境

乏禁

二月會試天下貢士翰林院學士劉三吾安府紀善白信

蹈爲考試官取泰和宋琛等五十二人中原西北士子無

預者三月殿試賜進士以閩縣陳䢿爲第一被黜落者咸

以爲言　上怒命儒臣再考下第卷中擇文理優長者復

其科第于是侍讀張信侍講戴𢑴贊善王俊華司憲司直

--

張諫校書嚴叔載正字董貫二府長史黃章紀善周衡王

楫等受命閱卷或傅三吾與信蹈至其所囑以卷之最陋

者進呈　上閱卷騐之果以不堪文字奏進益怒謂其胡

藍餘黨命刑部拷訊惟三吾信蹈及司憲爲藍黨餘皆胡

黨戴𢑴不與焉詔宥三吾謫戍邊餘皆凌遲于市於是覆

閱取六十一人皆北人也○古州上婆洞蠻林寬作亂聚

攻龍里守禦千户吳得鎮撫井孚令人馳報貴州都司堅

守以待其援賊攻燒益急得曰我等爲國守邊又有父母

在城今賊勢如此若城不能守父母不能救是不忠于君

不孝于親吾何用生爲卽率麾下馳入賊陣中殺數十人

搏戰不已遂中毒弩死孚繼戰亦死于陣城遂陷事聞　　

上曰忠孝立身之大節能克全者古人所難今吳得井孚

臨難捐身因忠顯孝非烈丈夫不能命追贈得爲指揮僉

事孚爲正千户各令其子襲軄仍以鈔帛恤其家

四月晉王燕王練兵備虜○陞刑科給事中張思恭爲刑

部右侍郎人有暮夜以金遺思恭者思恭却不受其人委

金而去詰旦思恭言于朝　上善思恭有守遂陞其官仍

以其金賜思恭○令民有一材一藝者得自陳效用○命

燕王築大同城

五月天下講讀大誥師生來朝者凡十九萬三千四百餘

